
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАРЬ ЗҮРХ

	Костров, цонхны дэргэд зогсоод больницын хашаан доторх мэс заслын байрны нааш түрэн гарсан хана, ямагт цоожтой байдаг зэвд идэгдсэн төмөр хаалгаар тусгаарлагдах нэгэн буланг ширтэнэ. Хорвоогийн энэхэн хэсэгт хавар эртийн навчилж амжаагүй намхан мод байх бөгөөд Костров нэрийг нь ч үл мэдмүй. Модны цаад талаар ханатайгаа үргэлж ургасан юм шиг нэгэн хаалга, түүний ёроолд бөөрөөрөө онхолдсон хогийн сав хөглөрөн хэвтэнэ. Энэ бүхний дээгүүр тэлж татсан асар шиг хөх тэнгэр үзэгдэх ажээ. Костров, энэ бүхнийг лавтайяа хагас цаг ширтсэн боловч илүү ч юм олж үзсэнгүй, аль нэгэнд нь дотночлон дассан ч үгүй. Түүнд шар хана, хаалга, уйтгарт нүцгэн мод цөм л хүйтэн харагдах бөгөөд ганц тэнгэр л тэртээ бага насанд сонсоод мартагдаж буй аялгуу шиг нэгэн бүдэг юм шивгэнэх шиг болов.

	Эмч, Костровт захихдаа:

	 

	«Өвчинтэй холбогдсон бүхий л зүйлс: эмч нар, больницын дотоод хэвшил, өвчин шаналгаа, айж, эргэлзэх бүгдийг нь эмнэлгийн босгоор гарахдаа орхиод яваарай! Хэрэгтэй хэрэггүй юмаар толгой тархиа зовоох явдалгүй шүү» 

	 

	гэжээ. Тэр эмчийн захисан зүйлийн нарийн учрыг ч эргэцүүлэн бодсонгүй. Ер үүнийг биелүүлж ядаад байх юу байна. Тэртэй тэргүй энэ эмнэлгийн орчинд тэнгэрээс өөр сэтгэлд тогтох юм ч алга. Тэнгэр бол яах вэ хаа ч л байдаг тэнгэр гэж Костров бодно.

	Тийм ээ, Костров бодлоос тархиа чөлөөлж, тэр ч байтугай амийг нь аварсан эмч нарт ч талархах сэтгэл төрсөнгүй. Юу ч гэж талархах сан бил ээ? Эмч нар хорвоод давтагдашгүй ганц Костровын амийг аварсан бил үү? Үгүй шүү дээ. Тэд нар ээлжит аюултай туршлагынхаа нэгийг л хийсэн хэрэг. Харин Костров ийм туршилтын бай болж байдаг усан гахай, чандага туулай шиг өртөн азаар амь гарчихжээ. Тэгээд анх удаагаа харь зүрхтэй насыг элээж энэ зууны нэгэн шуугиант явдлын шалтаг болсон билээ.

	Урьд нь ч мэдээжээр, хүний зүрх харь цээжинд цохилсон явдал цөөнгүй боловч үүн шиг хорвоо элээн амьжирсан нь үгүй. Хэдхэн цаг юм уу, хэдхэн cap болоод л хагас хүүрийн байдалтай буюу бүрэн хүүр болж тэд болбоос харь зүрхийг зөвхөн л хиймлээр хадгалагчид байсан бөгөөд нэг хүний бодис нөгөөгийн зүрхний бодистой нэгдсэн гайхамшигт явдал гагц Костровын л цээжинд буй болжээ. Тэгээд ч түүнийг энд зөвхөн өөрийнх нь тусын тулд биш, басхүү шинжлэх ухааны тусын тулд хамгаалан бөөцийлж байна гэдэгт эргэлзэх юмгүй байлаа. Басхүү харь зүрхээр амьдрахад сэтгэл зүйн бэлтгэл болон зориг нь хүрэлцэх эсэхэд эмчилсэн эмч нь итгэхгүй байх шиг санагдаад байхлаар нь Костров нэгэн өдөр «Та ер нь юунаас эмээгээд байна аа?» гэж шуудхан асуучихжээ. Эмч энэ л асуултыг хүлээж байсан юм шиг атлаа, бас л бэлэн хариугүй байлаа.

	Түүний баргил хоолой анх удаагаа л итгэлгүйхэн тасалдаж

	— Mа данийн нэрт жуулчин Петер Фрейхений намтарчилсан туужийг уншсан уу? гэж асуув.

	— Үгүй ээ, сонсоо ч үгүй юм байна гэж Костровыг хариулахад эмч:

	— Тэр туужид эмчийнхээ мэргэжлийг хаяж, жуулчин болсон хүний тухай бичсэн байдаг... Тэр эмчийн ажиллаж байсан эмнэлэгт осолд орж тамтаггүй их гэмтсэн нэгэн ажилчныг авчирчээ. Түүний амийг аврахын төлөөнөө олон cap тэмцэлдэж, эрүүл газар нэг ч үгүй тул хэсэг хэсгээр нь эвлүүлэн оёхыг нь оёж, наахыг нь нааж эдгээжээ. Түүнийг удаан хугацаагаар нар, салхи үзэлгүй хэвтэрт байж хөдөлж явахаа мартах шахсан хүний итгэлгүй гуйвсан алхаагаар эмнэлгийн хаалгаар гарахад бүх эмч, сувилагч нар, өөрсдийнхөө шинээр хийсэн хүнийг үдэж байгаа юм шиг нүдэндээ нулимстай гаргаж өгсөн гэдэг. Тэгтэл дахин төрсөн Адам маань гудамж хөндлөн гарах гэж яваад булангийн цаанаас давхин гарч ирсэн тэр үедээ Копенгагенд ганц байсан хөнгөн тэргэнд дайруулан эрсэджээ. Залуу эмч өөрийн мэргэжилд урам хугарч, хотыг үзэн ядаад Гренланд руу үүрд явчихсан юм гэнэ билээ.

	— Та намайг, эргүүлэн өгсөн насан хишгийг тийм мунхаг үрнэ гэж бод оо юу? Ямар ч л байсан машин дор орж үхэхгүй гэж Костровын хэлэхэд эмч

	— Яагаад? гэж асуулаа. 

	— Магадгүйн онолоор: Нэгэн зүрх хоёр дахин гудамжны осолд орох ёсгүй гэж Костров хариулав. 

	Зүрхний эзний тухай Костров юу ч эс мэднэ. Тэр бээр самосвалд дайрагдаад танигдах аргагүй гэмтсэн бөгөөд биед нь бичиг баримт байгаагүй болохоор ямар хүн байсныг нь ч таньж чадаагүй юм. Мэс засал хийлгэсэн хүн хэний зүрх авснаа мэдэж болдоггүй юм гэж ярилцдаг нь зөвхөн эмнэлэг дотроо л ярьдаг домог төдий боловч Костров яагаад ч юм бэ үүнд итгэж байлаа.

	— Та миний ярьсныг дэндүү тэр чигээр нь ойлгожээ. Гагц гудамжны хөдөлгөөнийг л аюулын эх сурвалж хэмээн үзэж болохгүй гэж эмчийн хэлэхэд Костров:

	— Тэгээд та миний өөрийн ухаанд эргэлз ээ юу?

	— Харамсалтай нь та тун бага ном уншсан хүн юм аа

	— Би бага уншсан гэж үү? хэмээн Костровыг инээмсэглэхэд эмч:

	— Хэрэв «Хаан Соломаны хуримтлал» мэтийг тооцвол та хэт их уншсан. Би гагцхүү өөрийгөө болон орчноо таних талаар танд туслах номын талаар л ярьж байна... За тэр ч яах вэ, өөрийгөө зовоох элдэв зүйл бодоод яах вэ. Зүрх гэдэг энгийн болхи эрхтний талаар үе дамжин чалчиж ирсэн тэр үлгэр домгийг мартах хэрэгтэй. Танд бөөр мэтийн бусад эрхтнээс ялгаагүй эрхтний мэс засал хийсэн. Шинжлэх ухаан хэзээ нэгэн цагт бүх эрхтнийг солих болно. Харин таны хувьд бол энэ төрлөөрөө анхны хүн, элдэв хэрэгт дуртай хүмүүсийн дунд аж төрөхдөө мэдээ, болгоомжтой яваарай даа. Таны цээжинд хэм алдалгүй цохилох энэ зүрх таны зүрх гэдгийг үргэлж санаж яв. Та түүний бүрэн эзэн нь байх эрхтэй. Алив шүтлэгийг умартан шинэ амьдрал эхлэх хэрэгтэй. Жинхэнэ эрүүл хүн гэгч юу болохыг та хэзээ ч мэдэж байгаагүй. Одоо танд хорвоог бусдын адил дуустал нь элээх насан хишиг нэгэнт заяасан болохоор энэ шинэ амьдралыг аль болох зөв сайн ашиглахыг хичээ гэж захилаа.

	Эмч, чухам юунаас болгоомжлон байгааг Костров тийнхүү гүйцэд ойлгож чадсангүй. Энэ нь цоо шинэ эрүүл бие, олон жил эмгэг өвчинд хатсан бие хоёрын сэтгэхүйн мөргөлдөөнөөс ч болсон биз ээ. Тэр бээр «Энэ бүхнийг ойлгоход боловсрол маань үл хүрэх ажээ. Энэ тухай чухам ямар үгээр бодохыг ч мэдэхгүй юм. Гэхдээ түгшвэл зохих юм байна гэдгийг сэтгэлээрээ мэдэрч байна. Харин энэ нь юу болохыг л нэрлэж чадахгүй...» гэсэн шүү юм бодож байлаа.

	Костров, хар багаасаа өвчинд хатсан хүн. Ерөнхийдөө гэвэл тэр зөвхөн төрсөн жилдээ л эхийн бие махбодын хамгаалах хүчний нөлөөнд өвчилсөнгүй бөгөөд энэ нялзрай үеийн явдал болохоор мэдээжээр санаанд үлдсэнгүй. Түүний санаж чадах анхны юм гэвэл хоолойд тавьсан «ангины» халуун жин, уураар ариутгасан бүлээхэн цагаан даавуу, эм өрөөтэй ширээ, суганд хавчуулсан гулсамтгай халууны шил, эмчийн хүйтэн хуруу, нуруу, цээжин дээгүүр гүйх чагнуурын дугуй билээ. Дараа нь хоолойд ургасан мах авснаар ангина тусахаа больсон боловч, тэр өвчин уршигт хар мөрөө үлдээж арван наснаас эхлэн өвчин нь зүрх рүүгээ ороод дахин дахин өвчилж, сувиллын газар дамжин үхлийн хаяа тойрсон учир утгагүй амьдралаар бага насаа үдсэн юм. Гэр орон, эх эцгээсээ байн байн салж, хичээл номоосоо cap, жилээр хөндийрөн хөл бөмбөг, унадаг дугуйгүй үдсэн энэ нас хөл гишгэх бүрий тооцоолон болгоомжилж, шөнөдөө бол хар даран, өдөртөө бол шархиран дагжих мэт алив бүх айдсаар дүүрэн байлаа. Тэгээд унтуулах бодис хэрэглэх лүгээ адил өөрийгөө хуурч адал явдлын романуудыг шунан унших болов. Сургуульд үзсэн эрдэм ухаан хэзээ нэгэн цагт хэрэг болно гэж үл итгэхийн учир олигтой ч суръя гэж боддоггүй байлаа. Тиймээс ч дээд сургуульд ч орсонгүй зүгээр л нэг шугам зургийн сургууль төгсжээ. Тэгтэл гэнэт бие нь сайжирч үргэлжийн турьгүй байдал, хөлөрдөг, амьсгааддаг нь арилж, гурван давхрын шатаар яаралгүй гардаг болсон төдийгүй, шөнөдөө зүрх тасарлаа хэмээн хар даран сэрдгээ ч больжээ.

	Залуугийн махбод, нас бие гүйцээд ирэхлээрээ далдын нөөцөө шавхан гаргасан нь тэр бөгөөд аврагдах нь энэ үү? хэмээн үнэн голоосоо итгээд гэрлэж, дээд сургуульд орох бэлтгэл хийж байтал хорин гурван насны босгон дээр гэнэт муудан хэвтэрт оруулж, цусны эргэлтийн их тойрогт өтгөрөлт болж, усан хаван гүйгээд энэ хорвоог орхидгийн даваан дээр ийнхүү цоо эрүүл харь зүрхтэй болчихдог байна. Тэр бээр гайхамшигт эрүүл зүрхээ чагнан чагнан бахархан явах болов. Зүрхний хуучин эзэн түүний эрүүл сайнд тэгтлээ баярлаж байв уу? Эсвэл огт анхаарахгүй ч явсан байж болох юм. Костров өөрөө хамар, чих ходоод уушгиараа хэзээ ч бахархаж байгаагүй шүү дээ. Гэтэл гүн тайван амьсгалуулж, судсыг хэмнэл заах багаж шиг жигд тод цохиулсан шинэ зүрхээ ямагт мэдрэн, ар мөрөнд нь далавч ургах гэж байгаа юм шиг хөнгөн гижиг хүрэх болов. Тэр бээр олигтойхон гүйж байгаад харайчихвал нисчхэж болмоор бие хөнгөрөн хүч тамир амтагдаж байлаа. Үүний урьд нүд харанхуйлан зүрх шархирч духны хүйтэн хөлс гаргадаг байсан, бөхийж шаахайгаа үдэх, унтаж сэрээд орноос босох, газар унагасан юм авах зэрэг энгийн хөдөлгөөнүүд эдүгээ тоглоом мэт байхад нь «Хүн гэдэг амьтан ийм хөнгөн амьдардаг байжээ» хэмээн бодно. Эмнэлгээс гараад юу хийхээ урьдчилан бодоход юутай гайхамшиг. Трамвайд үсрэн сууж, байрныхаа шатаар өгсөн уруудан гүйж болно. Кропотины талбайд буй усан санд очоод агаарт дэгдэх бүлээхэн уурын нь хучлага дор хүйтэн усанд сэлж уулын спортоор хичээллэнэ. Чанга татагдсан чавхдас утастай теннисний цохиур болон бага насандаа ухаан алдан дурлаж агсан хагас уралдааны хөнгөн дугуй худалдан авна. Москвагийн гудамжаар хэчнээн ч хамаагүй сэлгүүцэн, хотын зах гарч мөөг, жимс түүсэн ч болно. Аялалд явж, ан хийж загасчилсан ч болно. Тэгээд шинэ гайхамшигт зүрхэндээ тохируулан хамаг биеэ төмөр мэт чийрэгжүүлээд биеийн хүчний ертөнцөөс хэрэгтэй бүхнээ авна. Тамхи татахгүй, харин архи дарс заавал ууж сурна хэмээн бодож шийдэв.

	Эмнэлгээс гарахын өмнө эмчилсэн эмч заавал дахин уулзах байх хэмээн Костров бодож байсан боловч тэгсэнгүй. Эмчийн ийнхүү гэнэт холбоогоо тасалсан нь бодвол Костровт шинэ амьдралдаа бие даан орох боломж олгосон хэрэг биз ээ. Энэ нь ч эмчийн зөв боллоо. Костров эмнэлгийн газрын шалбарч халтартсан шатаар өчүүхэн ч тээнэгэлзэлгүй бууж шинэ амьдралдаа, уйлалдан угтах эх, эхнэр хоёрынхоо тэвэрт явж орлоо. Тэр бээр хацар дээгүүр нь чичгэнэн тэмтрэх эхийнхээ хурууг мэдрэн зогсохдоо эмчтэйгээ уулзсангүй гарсандаа бас ч харамсан, мэдвэл зохих нэг л юм нь эмчтэй хамт үлдчих шиг болбой... 

	Алга болчихно гэж айсан юм уу, бүрэн бүтэнд нь эргэлзээд байгаа хэрэг үү, ер энэ хүүхнүүд яагаад тийнхүү чанга уйлалдан гараас нь зүүгдээд байгааг Костров үл ойлгоно. Тэгээд ч удаан хугацаагаар хөндийрчихсөн тэдний хацар норгох хүйтэн нулимс нойтон уруул, уйланхай царай их л эвгүй ажээ. Костров, тэдний тэврэлтэд байхдаа ч толгой дээгүүр нь шилэн хаалгыг ширтэн хаалганы цаадах агаар, нар, талбайн чөлөө рүү тэсэж ядан тэмүүлж байв. Удалгүй уйлалдахаа больж эхнэр нь энгэсэг гарган царайгаа засаад эх нь ваадантай юмыг нь авч гадаа хүлээлгэсэн хөлсний тэрэг рүүгээ явцгаалаа. Костров жолоочтой зэрэгцэн суух гэсэн боловч, эх нь ард эхнэртэйгээ суу гэсэн тул тэр ёсоор болж хөдөлцгөөв. Эхнэр нь Костровын гарыг шүүрэн авч татан авбал, хэт наалинхай мэт түүнд санагдах бөгөөд ер дэргэдээ сууж яваа эхнэр хүний сэтгэлд таашаан татагдах юм үгүй, харин гудамж талбай, зорчигчид, далдуу мод, улиангар, ер гадаад ертөнцийн амьтай, амьгүй бүхий л биетэд тэмүүлэн байлаа.

	Тэр ч байтугай энэ хөгшин, залуу хоёр эмэгтэйн энхрий сэтгэлийн эрхшээлд орох болсон нь түүнд нэг л үл ойлгогдох эргэлзээтэй зүйл шиг санагдах ажээ.

	Тэр бээр өнгөрсөн амьдралын тухай өнгийн юм бодон явтал эх нь:

	— Чи яагаад юу ч үл асууна вэ? Танихгүй хүн шиг л суух юм хэмээн уйлагнан өгүүлэхэд

	— Би юу асуух ёстой юм бэ? гэж Костров үнэнээсээ гайхан хэлэв.

	— Яах вэ. Бид чамгүйгээр яажшуу амь зууж байсан тухай ч юм уу... нөхдийнхөө тухай, үйлдвэрийн сониноос ч юм уу... ер юу эс мундах вэ дээ.

	«Та нарын хэрхэн амь зууж байсан тухай бол мэдэж цөхөх юу байх вэ, харин надад нөхөд гэж юу байдаг сан бил ээ, нэг л санахгүй байх чинь. Манайд зочид ирдэг байсан боловч тэд, өвчтэй надтай эгнэхийн аргагүй их ууж, идэж тамхи татаж, шуугьдаг байсан, үйлдвэрийн тухайд гэвэл үнэнээ хэлэхэд бүр ч сонирхох юм алга. Ээж бол үйлдвэрийн дарга болохоороо түүнийгээ бодолгүй яах вэ, харин над мэтийн шугам зурагчин ядарсан тархиа тэр мэтийн юмаар талхиад юу хийх вэ дээ» гэсэн шүү юм бодож явсан Костров:

	— Би үйлдвэртээ эргэж очихгүй гэж гэнэт санаандгүй чанга өгүүлэв.

	— Яах чинь энэ вэ? хэмээн эх нь айсан мэт ухасхийн эргэж харвал,

	— Дээд, сургуульд орох бэлтгэл хийнэ.

	— Эр хүн! хэмээн эх нь хүүхэд шиг баярлав.

	Костров: "Намайг дээд боловсрол олж авсангүй гэж муу ээж минь дотроо хэчнээн цухалдаж байсан боловч ганц ч зэмлэх үг хэлээгүй шүү. Эхнэр авчихсан хүүгээ ажил хийлгэлгүй, сурахыг зөвшөөрч байдаг ийм сайн ээжтэй байх ч бас зүгээр юм даа" гэж санаад ээжийнхээ араас ширтвэл эрэгтэй хүний юм шиг болхи пальтоны нь бага зэрэг халцарсан муурын үсэн зах, шингэн, буурал сууж эхэлсэн үсийг нь хараад "бүх насаараа оёдлын үйлдвэрт ажиллаж байж одоо болтол хувцсаа тохируулаад өмсчхөж сурахгүй юм даа" гэж дургүйцэн бодов.

	— Чиний бие тэгээд одоо зүв зүгээр үү? гэж ээж нь асуухад

	— Тэгэлгүй яах вэ гэж хүү нь тоомжиргүй хариулна.

	Тэдний суусан тэрэг эмнэлгийн хавь газраас тасарч Цэцэрлэгийн тойргоор давхин гудамжны их хөдөлгөөнд орох үед Костров гэнэт сандарч эхэллээ. Жолооч тэргээ нэг л болгоомжгүй дураараа жолоодож байх шиг санагдах нь хөлсний тэргэнд ч цөөхөн сууж Москвагийн гудамжны галзуу хөдөлгөөнөөс төсөөрсөн түүний хувьд аргагүй ч юм уу гэж бодохоор ажээ. Гудамж, тэдний суусан тэргийг бусад хөнгөн болон ачааны машинууд, догшин самосвал, троллейбус, ухасхийн тэмүүлэх мотоциклчдын хамт нэгэн хонгил амандаа сорон залгиж байх шиг санагдахуй, энэ ер сайнаар дуусахгүй, тэргийг маань консервын лааз шиг л хамх дарчих нь гэсэн аймшгийг бүх арьсаараа мэдэрч ээж нь ойр зуурын сониноосоо л ярьж байх бололтой гэвч тэр нь үл сонсогдож дууны нь өнгө зайлшгүй болох ослын өмнө юм ярихыг түүнээс шаардсан мэт зэвүү хүрэм ажээ. Машины бүх тоормос зэрэг орилон барьж, эхлээд урагш шидэгдсэнээ буцаад суудалдаа хаягдсан Костров муухай орилоод түр ухаан алджээ. Ухаан орвол машин юу ч болоогүй юм шиг замаа үргэлжлүүлж эх, эхнэр хоёр нь сандарсандаа царай нь цайчихсан сууна.

	— Би мөргөлдлөө л гэж саналаа шүү гэж Костровын хэлэхэд жолооч:

	— Яалаа гэж, нэг салан нөхөр эгнээ алдаад хэмээн хөгжилтэй өгүүлэв.

	— Чи урьд нь ийм аймхай байгаагүй сэн гэж эхээ зовнин хэлэхэд:

	— Дахиад нөгөө ертөнцөд очъё гэж санахгүй байна. Шинэ юм энхрий байдаг хойно, би ч шинээр хийгдсэн хүн шүү дээ гэж худлаа инээмсэглэх аядав. 

	Тэр шал өөр юм ярьж байгаагаа мэдэж байвч өөрийнхөө тэгтлээ айсан шалтгааныг ойлгохгүй л байлаа... 

	Төрсөн гэр нь гэвэл хоёр өрөөтэй сууц, том өрөөнд нь Костров эхнэртэйгээ, бага өрөөнд ээж нь суух бүлгээ. Костров, фин газрын улаан эмжээрт цайвар мебель, гялгар цаасаар бүтээсэн шугам зургийн ширээ, намхан өргөн ор сэлтээ ямар ч бодолгүй тойруулан хараад тэр бүхэн өөрт нь хамаагүй юм шиг санагдахуй гэнэт уйтгартай болов. Амь аврагдлаа гэдэгт итгэх болсон тэр үед түүнд гэрийн нь тавьц, гэр бүлийн хайр халамж, аятай тохитой байдал, эд юмсаараа нэг бүрчлэн бодогдоогүй ч гэсэн нэгэн үргэлж дулаан урсгал болж цээжинд нь ч хадагдсан билээ. Үзэхүл өнгөрсөн ирээдүй хоёр хутгалдчихсан бололтой. Өвчний эрхшээлээр хувиа бодохын бараан сүүдэрт туугдан орсон энэ хүнд гэр бүлийн жаргал эдлэн уусах чадвар, ойр дотно хүмүүсээ энхрийлэн хайрлах хайр алга болсон гэдгийг эмнэлгийн газар энэ бүхнийг мөрөөсөн суухдаа мэдээгүй л байжээ. Одоо бол тэд бүхний дунд бүрэн эрхтэй гүн гүнзгий орж амь зуух болохоор хүнд байдаг аз жаргал ирнэ гэдэгт эргэлзэх юм алга.

	Тэгсэн хэр нь Костров дахиад л өөрийн бодлын буруу болохыг сэтгэлээсээ мэдрэв. Тэгээд ч уулзалтын энэхүү хөндий зэврүүн байдлыг ямар нэг аргаар тайлах гэж

	— Цорой, нуруу хоёрын завсраар чулуудчих юм олдох уу? Намайг бүр аранга голог болсон л гэж мэд хэмээн хошигнон хэлэхэд эх нь;

	— Пээ! Чи биднийг ямар сайхан хоол хийсэн гэж бодно гэж албаар инээмсэглэснээ гэнэт мэлмэрүүлэн уйлав.

	— Яагаа вэ, та? гэж Костровын асуухад

	— Яагаа ч үгүй, зүгээр л... баярласандаа уйлж байна гэнэ.

	Тэгэхэд нь Костров «Ээж бас л хуурч байна. Эхнэр ер яадаг бол» гэсэн юм дотроо бодож суулаа.

	Тэднийг унтахаар босоцгооход дөнгөж л арван нэгэн цаг өнгөрч байв. Бүх зүйлс гаднаас нь харвал ёсоороо болж байх шиг боловч нэг л юм дутаад байлаа. Хоол амттай, утсаар баяр хүргэсэн, мэнд мэдсэн хүмүүсийн үг яриа ч элэгсэг байсан хэр нь тэдгээр хүмүүстэй ямар нэг холбоотой гэж санагдсангүй. Тэд өнөө нэг ч хүн урилгүйгээр, энэ ер бишийн оройг халуун бүлээрээ тэмдэглэхээр шийдсэн боловч сүүлдээ ярих юм олдохоо больчихсон тул тийнхүү эрт унтахаас өөр аргагүй болов. Угаас дуугүй эхнэр нь энэ өдөр бүр амандаа цоож зүүчихсэн юм шиг. Ээж нь ярихыг хичээвч ганцаар хэчнээнхэн юм ярих билээ дээ. Хэрэв хүү нь алив зүйл асууж тэднийхээ аж амьдралыг бага ч болов сонирхсон бол өөр хэрэг сэн. Гэтэл тэр дуугүй сууж хааяа л утгагүй инээх аядна. Тэгтэл ээж нь гэнэт цөхрөн, сэтгэлээр унасан мэт таг дуугүй болсноо дараа нь уртаар санаа алдаж «За яах вэ, хамгийн гол нь чи минь амьд мэнд эргэж ирлээ. Бусад нь яамай хэрэг» гэж дотроо бувтнан хэлээд өрөө рүүгээ яваад өгөв.

	Эргэн ирж чадсан эсэхдээ л Костров сайн итгэхгүй байгаа юм. Эргэн ирэх гэдэг үгийг бодвол тэр л өвчиндөө эргэж болох, гэтэл эдүгээ өвчин нь байхгүй болчхоод орчноо өөрийн байвал зохих дасал болсон орчин гэж ойлгож чадахгүйд л хамаг учир байх шиг ажээ.

	— Би эвхдэг орон дээр унтах уу? гэж эхнэрээ асуухад Костров:

	— Яах юм бэ! Чи надаас тэгтлээ хөндийрчихлөө гэж үү? хэмээн инээсэн боловч гэнэт яагаад ч юм бэ нэг л томоогүй шаавай үг хэлсэн мэт ичингүйрэн улайв. Өөрөө ч тэр эхнэрээ «нэгэн цогцос» мэт бодож чадахгүй болтлоо тэгж хөндийрсөн байлаа. Тэгээд эхнэр нь хэрхэн ноосон цамцныхаа товчийг тайлан бадируун мөрнийхөө хөдөлгөөнөөр мултлан сандлын түшлэгт өлгөж байгааг нүднийхээ булангаар хараад зөөлөн цагаан хүзүү мөрийг нь шимтэв. Эхнэр нь даавуун банзлаа толгой дээгүүрээ татахад бариухан банзал аажимхан гулсан биеийг нүцгэлсээр захаараа толгойн сам хавчаар сэлтэд тээглэн түр саатах бөгөөд тэр агшинд Костров,

	— «Сайхан хүүхэн юм аа, би ч азтай хүн байна шүү» гэж сэтгэл догдлон ширтсээр байлаа. 

	Гэтэл эхнэр нь 

	— Цаашаа хараач!.. Юугаа гөлрөөд байгаа юм бэ? хэмээн хашхирав.

	Костров харцаа яаран буруулж «хэн хэнээсээ ингэж ичдэггүй л байсан, урьд нь бол урдуур нүцгэн л харайж явдаг сан, энэ хүүхэн бас л их хөндий сэтгэлтэй болжээ» гэж бодоод өөрийн эхнэрийн тухай ингэж хөндлөнгийн хүн шиг бодож байгаагаа гайхав. Тэр бээр эхнэртээ сэтгэлтэй байсан бил үү? Үнэнээ хэлэхэд энэ өвчнөөсөө л болж суучихсан хэрэг шүү дээ. Уршигт өвчний түнэр харанхуйд ганц туссан зурвас гэрлийг яахин эс олзуурхана. Тэгээд ч царай өгсөн анхны бүсгүйг л эхнэрээ болгочихсон хэрэг билээ. Үүнийг хайр сэтгэл гэж болохгүй нь мэдээж. Харин бүсгүй түүнд хайртай эсэхийг мэдэхгүй юм.

	Костров, хөнжилдөө шурган оров. Цардмал даавуу сэрүүхэн болоод аятайхан ажээ. Дараа нь орны пүрш нахисхийж биелэг том бүсгүй хажуугаар нь ороод ирлээ. Энэ биед татагдан тэмүүлэх яндашгүй бөгөөд ичгүүртэй, араатны хүсэл гэнэт оргилон ухаан самуурч эргэн ухасхийж тэврэн авав.

	Дараа нь хүүхэн баахан уйлав. Юундаа ч уйлаад байгаа юм бил ээ дээ?.. Жаал уйлж аваад ярьж гарлаа. Тэр хэзээ ч тийм яриа ярьж байгаагүй билээ. Нэн ялангуяа орондоо бүр ч ярьдаггүй сэн... Өнөө тэр эдлээгүй жаргалаа эдэлж, эрийн энхрийллийг амссан бодовч нэг л хориотой зүйл үйлдсэн юм уу, хэн нэгэн хүнийг хохироон, жаргаж байх шиг санагдана. Бүсгүй нулимс арчсан гарынхаа нойтон хуруугаар нөхрийнхөө нүүрийг тэмтчин байх нь хорвоод өөрийг нь өмгөөлөн хамгаалах ганц л хүн нь энэ мөн эсэхийг үнэмшин ядаж байх мэт ээ. Гэтэл нөхрийн дотор хов хоосон, ядарч туйлдсан, тоомжиргүй байдал нь хүүхний тэр амттайхан бодолд хариу болж эс чадна. Түүний урьдын турьхан энхэр занг орлон ирсэн сэтгэлийн омог, худал хайрыг тэвчих янзгүй байлаа. Бүсгүй нөхрийнхөө цээжийг хөнгөхөн дэрлээд зүүрмэглэх бөгөөд уйлж унжсан ч гэсэн жаргалтай байгааг таахад хэцүүгүй ажээ. Тэгээд ч эрхлэнгүй наалдах байдал, ядарсан биеийн халуун илч, жигд гүнзгий амьсгаа энэ бүхэн баяртай сэтгэлийн тэмдэг бөлгөө.

	Харин Костров, унтъя ч гэж бодолгүй нүдээ харан хэвтэнэ. Цонхны цаана хот газрын бүгээн тэнгэр харагдана. Гудамжны дэнлүү, чимэглэлийн гэгээнд одод бүдгэрэн бүр холдчихсон юм шиг санагдахуй түүний жинхэнэ амьдрал хамгийн холын одон дээр байгаа юм шиг бодогдоно.

	Өглөө тэр бээр нойрсон буй эхнэрийнхээ царайг удтал ажиглав. Хамгийн энгийн боловч үл ухагдах энэ өнгөлөг бөгөөд нойрмог царай түүнд ямар нэгэн нууц тайлах янзгүй, дөнгөж сая ширээнд зоосон цэвэр цагаан ватум цаас шиг гөлчийж байлаа. Бүсгүй нойрондоо нөхрийн хэтэрхий сониуч харцыг мэдрэн дургүйцэх мэт зөөлөн яраглав. Костров, цонх руу дахин эргэж харлаа. Өглөө эртийн үнсэн ягаан булингарт өнгө цонхноо тусжээ. Алив дутуу бүтээгдэхүүн цаашдаа юу болох нь үл мэдэгддэг шиг, энэ булингарт өнгө өглөөний эхэн гэж яахин даруй танигдана. Костров, ийнхүү учир утгагүй юм бодон ганцаардан тарчилж өдрийг хүлээв... Костров, өөрийгөө болон, өөртөө эргэн ирсэн амьдралд байр сууриа ойлгохгүй л байлаа. Өөр газар андуураад ирчихсэн юм шиг санагдах цаг ч байв. Гэртээ ганцаар үлдэж ердөө чадахгүй байсан нь шинэ зүрх сэлүүн агаар, хөдөө цайдам, ой хөвчид тэмүүлж байснаар тайлбарлагдах боловч басхүү энэ гэрийн бүрэн эрхт хүн биш юм шиг санагддагаас болдог байв. Дээд сургуульд орох бэлтгэл ч хийсэн юмгүй, гэхдээ түүнийг ажилгүй гэж хэн ч зэмлэсэнгүй. Эх, эхнэр хоёр нь түүнийг бусдаас хадгалуулсан хэврэгхэн эрдэнэ шиг л бөөцийлж байсан бөгөөд эх нь амьдралынхаа хуучин заншлыг хаяхгүйг хичээж, шөнийн жаргалд ханасан эхнэр нь үл ойлгогдох зүйлсийн учрыг олох гэж бас нэг их яарсангүй.

	Костров, этгээд сонин байдлаар цагийг өнгөрөөнө. Аялал, биеийн дасгал, усанд сэлэх зэргээр олсон биеийн хүчний баяр арчаагүй ганцаардлаар солигдоно. Тэр гэртээ ч, нөхөд гэж нэрлэгдэх хүмүүсийн гэрт ч нэг л дасахгүй байв. Хүн ер нь өөрийгөө хүн төрөлхтөн хэмээн нэрлэгдэх тоо томшгүй олон хүний дунд байна гэж боддог нь худал зүйл юм. Яагаад гэвэл бидний амьдрал аж байдал хэдхэн хязгаарлагдмал хүмүүсийн дунд эргэлдэх бөгөөд бусад нь бидний сэтгэхүйд бараг үл дүрслэгдэх тийм гэх аргагүй олон хүмүүсийн бөөгнөрөл юм. Эдүгээ Костровыг хүрээлэн буй хүмүүс түүний амьдралд олон жилийн өмнө ч байсан, тэр ч байтугай олонхи нь бага идэр насанд танилцсан хүмүүс юм. Тэд цөмөөрөө л Костровт одоотой ав адилхан санагдах өнгөрсөн цагийн хэлтэрхийг өөртөө агуулсан байх боловч нэн ялангуяа шөнийн цагаар унтахын өмнө юм уу, зүүрмэглэж байх үед нь амьдралынхаа хамгийн гол хүмүүсийг гээж орхиод хэзээ нэгэн цагт Тэдэнтэйгээ уулзах юм шиг нэгэн зүүд шиг сайхан бодол төрдөг байлаа. Тэгэвч Костровыг таван нас ч хүрээгүй байхад нь зүрхний өвчнөөр талийгч болсон эцэг нь болон, сувиллын газар хамт байгаад мөн л зүрхний өвчнөөр нас барсан хэдэн нөхдөө эс тооцвол түүний таних мэдэх хүмүүс нэр нүүрээрээ бүрэн байгааг бодон цухалдана. Костров, ямар нэг хүнийг эрсээр л байлаа. Хүмүүс дээр үеэс хүслэнт газраа тэгж л эрдэг, эрж олсон тэр газар нь сүүн голоор урсаж байна уу, хөсрий өвс ч ургасан байна уу, ялгаа нь үгүй насан хутаг оршиж өөр ямар ч газар идээшин дасахгүй болдог байна.

	Костров замдаа тааралдсан хүн, мод, хашаа, зарлал, үзмэрт цонх, цас арилгах машин, явган сандал, цэцэрлэгт тавьсан хогийн сав, дэнлүү, морьд, адууны нойтон хомоолын дулаан уурт бужигналдах бор шувуу, хэрээний үүрний саглагар ноохой ихэмсэг тагтаа ер нүдэнд өртөх бүхнийг шагайн ширтэж явна. Цэнгэлдэх хүрээлэн рүү юм уу, усан сан руу явахдаа нэг замаар дахин явна гэж ер үгүй, заавал өөр гудамж хашаагаар явж байшин барилгыг ширтэн биеэ чагнаж зүрхний агшилт, цусны түрэлтээр алив юм танигдах юун хэмээн горилон явдаг авай.

	Хэчнээн зовлон шаналгаа авчирч агсан, нэгэнт сөнөсөн хуучин зүрх юугаан үзэн ядаж, түүнийгээ ялзарч өтсөн мөөг шиг бодох боловч, тэр зүрхэн өөрийнхөө тухай энхэр цагаан дуртгал хадгалж тэр л дуртгалынхаа хүчээр дахин эдгэрэх юм шиг санагдана.

	Бага сага юм тэр тааварлах болов. Одоо түүнд «урьд насандаа» эхнэртээ л хайргүй байсан нь мэдэгдэж байх шиг бололтой, харин эхдээ хайртай байв уу, үгүй юу гэсэн асуултанд хариулж чадсангүй. Түүний өвчилж байсан шиг тийм өвчтэй хүнд үхлээс айх айдас сэтгэлийн бусад хөдлөлд зай тавихгүй байдаг болохоор түүнээс жинхэнэ хайр гарамгүй санагдана. Зайлшгүй үхэхээ мэдэвч, бусдыг хайрлах сэтгэл нь айдас мэтэд дарагдахгүй тийм хүмүүс байж болох боловч лав л Костров тийм шилмэл хүмүүсийн тоонд орж чадахгүй ажээ. Гэхдээ л дан айдас хар сэтгэлээр эдүгээг хүрсэн гэж болохгүй, түүнд өвчнөө мартагнах юм уу, өөрөөсөө гадна ямар нэг юмыг хайрлах цагт нь түр зуурын жаргал, гэнэтийн баяр сайн санаа цөм л байсан.

	Тийм ч учраас бодисын ертөнцөд тамгалагдан үлдсэн тэр л гайхамшигт агшнаа эрэн олоод түүгээр л дамжуулан сэтгэлээ амилуулж, хайрлан хайлах чадвар олж авахыг найдан хүсжээ.

	Тэгээд ч тэрхүү бага насанд тохиолдож агсан баяр хөөрийн гялбаа нь огт санаандгүй, тайлбарлах аргагүй гэнэт буй болох бөгөөд яль шалихгүй шалтгаанаар үүсдэг байлаа. Жишээ нь: Чертелийн мухар гудамжинд Ксения Годуновагийн гэгээвч байрнаас холгүй жижигхэн хашаанд хаягдсан тагтааны байр үзжээ.

	Энэ нь төмөр тороор зарим хэсгийг нь бүрсэн энгийн л модон хайрцаг шүү дээ. Гэтэл Костров, хэчнээн ухаан зараад ч түүний учрыг ойлгож чадсангүй. Түүний ойлгож байснаар баяр хөөр нь өөртөө танин мэдэхийн баяр бөгөөд тагтааны үүр мэт нь түүний хэзээ ч сонирхон оролдож байгаагүй зүйл боловч тэрнээс болж төрсөн баярт саад болох юм алга. Хэрэв тэр хашаа гудамжинд бусдын адил тоглодог байсан бол тагтааны үүр зэргийг дор нь ялгах сан, гэвч нялхаасаа өвчин эргүүлсэн тэр хэзээ ч тагтаатай хөөцөлдөж явсангүй.

	Магадгүй ийм нэг алдаа байж болох юм. Юу гэвэл Ксения Годуновын байшин үүнд зонхилох утгатай байж, тагтааны байр хуурамч үүрэг гүйцэтгэсэн ч байж болно. Бурхан ба хүмүүсийн өмнө ямар ч гэмгүй атлаа, гэмт хэргийн хүрээнд торниж, тэгээд ч хатуу цээрлэл амссан Годуновын заяа муут охины гунигт хонгор дүр хэзээ нэгэн цагт түүний сэтгэлийг догдлуулж байсан ч байж болох юм. Үгүй дээ, Годуновын охинд тийм тодорхой хандлага байсангүй, түүнийг тагтааны байраар хууран өөртөө татсан Чертелийн мухар гудамж өөрөө түүний сэтгэлд мөр үлдээсэн юм болов уу? гэтэл бас л тиймгүй, энд түрүүн хэзээ ч ирж байгаагүй ажээ.

	Костров, сүүлдээ ямар ч таавар хэрэггүй юм гэдэгт бүрэн итгэлээ. Тэр бээр бор шувууг нисэж байхад нь, сууж байхад нь, хоолоо булаалдаж шуугилдаж байхад нь хэдэн зуун удаа харсан боловч гэнэт нэгэн өдөр бор шувуу хараад үнхэлцгээ хагартал баярлажээ. Тэгэвч цаг хугацаа, гэрэл гэгээ, газар шороо, ер юунаас болж тийнхүү баярласнаа бодоод олсонгүй.

	Нэгэн удаа Костров, биеийн тамирын сургууль хийгээд цэнгэлдэх хүрээлэнгийн урт хонгилоор сэвсгэр халат нөмрөн явтал гартаа нэжгээд жижиг чемодан барьсан дөрвөн охин гарч ирлээ. Түүний харц танихгүй охидын нүүрэн дээгүүр санамсаргүй гулсан явсаар нэгэн дөлгөөн цайвар нүдтэй, сэвхтэй дугариг царай дээр тусав. Тэр охин бусдаас хөөрхөн нь үгүй бөгөөд гагцхүү бодол болсон уйтгарт царайгаараа л ялгарам ажээ.

	Дөрвөн охин хажуугаар нь шуугилдаж, хөнгөн инээд, шивнээ дуу бага охины цэвэрхэн хонгор үнэрээр салхи татуулан өнгөрөхүй яагаад ч юм бэ, тэр ноомой нүдтэй уйтгарт охиныг дахин хармаар гэнэт санагдаж, эргэн харвал тэд хэдийн далд ороод гадагш гарах хаалга хаагдсан бөгөөд даган гаръя гэтэл дан халат нөмөрсөн байлаа.

	Хэдэн хормын дараа үүнийг эргэн санаж зүрх нь эмзэглэн шархирав. Түүнтэй хэзээ ч дахин уулзахгүй гэж бодохоос дотор бачимдаж зүрхний шархиран эмзэглэх нь улам ихсэн зүрхэн тушаа хуралдсан савангийн хөөс шиг жаргалын олон бөмбөлөг хагачин байлаа. Энэ чемодан барьсан цайвар нүдтэй, ууртай охин ер юу сан бил ээ? Түүний өнгөрсөн амьдралтай дан давхар ямаршуу утсаар холбогдох бил ээ?

	Эсвэл дурлалын гал гэнэт дүрсхийх нь тэр үү? Үүсэнгүүтээ л битүү гуниг, эргэшгүй гарз чирэх тийм дурлал байх гэж үү? Гэнэтийн дурлал гэдэг бол баяр жаргалын сүүдэр, хөнгөн сэтгэл, гунигийн сүүдэр байх учиртай. Гэтэл сэтгэл зүрх рүү гадас шаачихсан юм шиг тийм дурлал гэж хаа байх вэ.

	Костров, өөртөө уур хүрэн хүйтэн усны крантыг хэдэнтээ эргүүлбэл зулай дээр нь мөсөөр жин тавьж байгаа юм шиг болж хүзүү, мөрнөөсөө эхлээд бүх бие бээрч эхлэв. Харин зүрхний гуниг тэр хүйтнээс айн зугтсангүй нь тусдаа бие даасан шинжтэй ажээ.

	Эдүгээ түүний сайн дурын эрэл зорилготой болсон нь, цайвар нүдтэй охиныг олох хэрэгтэй байлаа. Тэр л охин орооцолдсон түүдэг шиг нууцыг тайлахад тусалж мэдэх юм. Гэтэл түүнийг олно гэх найдвар багатай ажил биз ээ. Яагаад гэвэл өвлийн цэнгэлдэх хүрээлэнд мянга мянган хүн очих бөгөөд арав хорин өөр дугуйлан хичээллэнэ. Тэр ч байтугай нөгөө охин маань тамирчин мөн үү, биш үү гэдгийг ч мэдээгүй байдаг. Тэр эмч, илэгч, сувилагч, дадлагын оюутан ер юу ч байж болох билээ. Тэгээд ч уйтгартай цайвар нүд гэгч олигтой тэмдэг биш. Хэнээс ч асуусан мөрөө хавчаад үл ойлгосон дооглонгуй царай гаргадаг байлаа.

	Охиныг цаашид эрэх тусам энэ цайвар нүдэт аль нэг бодол дуртгалын таних тэмдэг биш, хэзээ нэгэн цагт уулзан учирч, нэр усыг нь мэддэг байснаар барахгүй, түүний амьдралд эзлэх байр суурьтай юм гэсэн итгэл улам гүнзгийрэх болов...

	Нэгэн аймаар бодол орж ирэх болсон нь гэвэл өөрийнхөө хуучин зүрхийг дуртгалтай хэмээн хүлээн зөвшөөрсөн тэр бээр эдүгээ өөрийн нь цээжинд цохилох шинэ зүрх нь бас өөртөө мартаагүй дуртгалтай юм болов уу хэмээн санахад хүрнэ.

	Дэмий солиорол, үлгэр домог хэмээн эмчилсэн эмч ярьдаг асан. Одоо л Костров, эмчийн тийнхүү болгоомжлоод байсан зүйлийг ойлгож байх шиг. Гэхдээ тэгэх учиргүй, зүрхэнд тийм хэмжээгүй эрх байхгүй бусдын биед амьдрахаар нэгэнт «зөвшөөрсөн» бол тэр л биеийнхээ бүх хуулийг хүлээн зөвшөөрөх ёстой.

	Энэхүү домгийг ялах ганц л арга байлаа. Юу гэвэл ойр орчныхоо хүмүүст дасаж, нөхдөдөө итгэн ойртвол өнгөрсөн дуртгалын элдэв манан туугдан арилж орчин ахуйдаа идээшин, сэтгэлийн бузар хар зүүд замхрах болно.

	Костров, ийм дүгнэлт хийгээд гэрээс гаралгүй сууж, ээж эхнэр хоёроо анхааран халамжилж тэдний зүгээс өөрт нь зориулагдсан элэгсэг сайн үг, хөдлөл бүхнийг анхаарах болсноор тэднийхээ сонирхолд тохируулан элдвийг хийж, ээжээсээ үйлдвэрийн сониныг асууж, цэцэг бэлэглэх юм уу, гэрийн ажилд туслахаар барахгүй бүр баярлуулахын тулд их сургуульд орох бэлтгэл хийж гарав. Гэтэл нэгэн удаа ээжийнхээ утсаар ярихыг санамсаргүй сонсоод гайхсаныг хэлэх юун. Юу гэвэл эх нь түүнийг гэртээ байхгүй гэж бодоод нэгэн танил эмэгтэйтэйгээ, сонсгол нь муудсан хижээл хүний ёсоор хашхиран ярьсан нь:

	— Сольчихсон юм шиг л сонин юм... Төмөр хүн шиг л гэсэн үг... Бүх үг, хөдөлгөөн мэдэх боловч дотроо хүйтэн төмөр л гэсэн үг, үгүй үгүй надад одоо бол гомдол мэдүүлэх юм ердөө алга. Тэр хэзээ ч одоо шиг тийм анхаарал халамжтай байгаагүй. Гэхдээ л цаанаа хов хоосон, миний мах цусны хэлтэрхий гэж л танигдах юм лав байхгүй.

	Костров, цааш сонссон ч үгүй тэр бээр өөрийн нь боддогтой адилхан бодолтой байгааг ойлгуулсан эхийн үгэнд гайхахын сацуу ярианы нь хүйтэн өнгөнд бүр ч их цочирдов. Яагаад гэвэл эх нь түүний тухай ярихдаа бүр гаднын хүний тухай юм шиг, тэгэх тусмаа гуньсан бус эгдүүцсэн янзтай ярьжээ. Костров, эхдээ юу ч хэлсэнгүй, байдлаа ч өөрчилсөнгүй, гэхдээ л гэр оронгүй мэт санагдах нь тэсэхийн аргагүй болов.

	... Костровыг номын сангаас метрогоор буцаж явтал «Свердловын талбай» буудал дээр зэргэлдээ вагоноос нэгэн хижээл эмэгтэй бууж ирсэн нь үстэй дугуй малгайтай, захтай пальтотой ажээ. Чинжүүтэй давсны өнгөт нямбай самнасан үс нь улбар сортой хуучин мууран зах дээр тохсон харагдана. Костровт эмнэлгээс гарсан нь бодогдов. Хөлсний тэргээр явж байхад эхийнхээ араас харахад яг л ийм бууралхан үс, хуучин зах харагдаж билээ. Костров, хаалганы дэргэд зогсоод, орж гарч буй хүмүүсийн нүүрийг зүгээр л ажиглан зогстол нөгөө хижээл авгай яагаад ч юм бэ дахиад л харцыг нь татав. Тэгээд авгайн улбар нүүр хөмсөг нь үрчлээтсэн цөхрөнгүй нүд, гуниг шингэсэн завжны нь мэнгэ сэлтийг учрыг нь үл мэдэн сониучаар харж зогслоо. Энэ хүний царай гоёмсог ч байсангүй, өгөөмөр сайныг ч илтгэсэнгүй. Гэхдээ ямар нэг л юм Костровын сэтгэлийг татсаар байв. Гарз гамшиг хийгээд насны дарамт илтэд зурагдсан энэ ядранги, уйтгартай хахирдуу царай Костровыг энгийн байдлаас нь суга татан гаргаж хаа тэртээ эзэнгүй газар хуй салхи шиг үлээн аваачив. Тэр бээр эхлээд хөлгүй гүн харанхуйд унах шиг болсноо дараа нь нүд аниад ч зовхинд халхлагдахгүй их гэгээ цацран уруулд сүүний сайхан амт амтагдан, тэгснээ дүүжин савлуур дээр ч яваа юм шиг, бага насанд ховор тохиолдсон өөрийн гомдол, шөнийн айдсыг умартах тэр нэгэн мөч шиг этгээд сонин болов. Тэгснээ энэ бүхэн «Ээж!» гэсэн ганц богино үгэнд цөм багтан шингээд, Костровыг вагоноос гарч олон хүмүүсийн дундуур зүсэн ухасхийх агшинд уруулаас нь турьгүй боловч хар аяндаа гарав.

	Энэхүү эр хүний баргил хоолойгоор дуугарсан хүүхэд хашхиралтыг авгай сонсжээ. Дууг танихгүй тул өөрийгөө дуудаагүй гэж мэдсэн боловч cypaггүй алга болсон хүүгээ ямагт хүлээх эхийн зөнгөөр эргэн харав. Тэгээд олон хүний дундуур зүсэн ирж яваа согтуу мэт гуйвганасан, хөлс нь чийхарсан нэгэн үл таних хархүүг олж хараад хүүгээ гэж андуураагүй боловч тэр хархүү алга болсон хүүгийн нь бараг чацуутан тул, нэгний нь яс хаа ч юм бэ өмхөрч байхад, энэ ингэж архидан тэнэж явдаг гэсэн шүү юм бодон дургүй нь хүрч,

	— Юу вэ? Согтуу юм уу? хэмээн эгдүүцэн хашхирав.

	Костровыг хүмүүс бүчин авлаа. Хэн нэгэн хүн цагдаа дуудаж амжсан бөгөөд, цагдаа ч бүхээгээсээ гарч тавцан дээр бужигналдах хүмүүсийн зүг захирангуй хүнд алхаагаар ойртон айсуй. Костров юуг ч үл анзааран гагцхүү тэр хижээл, авгай нүднээс далд орох нь гэдгийг үзээд:

	— Та хаачихна вэ? гэж цөхрөн хашхирлаа.

	Авгай ч цээж рүүгээ нударгалуулсан юм шиг зогтусав. Тэр бээр болсон явдлыг ойлгосон ч үгүй, ойлгоё ч гэж бодсонгүй, үхэл аврал хоёрын аль нь хүлээж буйг ч мэдсэнгүй, гагцхүү хүүгийнхээ зүрхний дууг таниад, учран золгохоор ухасхийжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)



	




	1979 оны хэвлэл “ЮРИЙ НАГИБИН : ЦЭНГЭГ ЦӨӨРӨМ” номын ГАРЧИГ

	Ж. Лхагвын орчуулга:

	Цэнгэг цөөрөм

	Өгөөмөр бэлэг

	Унадаг дугуй

	Эрвээхэй

	Цуурай

	Муурын зулзагыг нүдээ нээгээгүй дээр нь живүүлдэг

	Хэл судалсан минь

	Тихон Петрович

	Сөнөөгч хөлөг

	Женя Румянцева

	Хорин жилийн дараа

	Харь зүрх

	Өвлийн царс

	 

	Е. Шийхарын орчуулга:

	Дан хүүхнүүд (тууж)

	 

	 

	[image: Image]



	



	1979 оны хэвлэл “ЮРИЙ НАГИБИН : ЦЭНГЭГ ЦӨӨРӨМ” номын Хэвлэн нийтлэлийн мэдээлэл

	C2

	H—155

	 

	VII—3 

	223—79

	 

	ЮРИЙ НАГИБИН

	 

	ЦЭНГЭГ ЦӨӨРӨМ

	 

	Орчуулсан Ж. Лхагва, Е. Шийхар

	Редактор Д. Алтанхуяг

	 

	Зураач Ц. Байды

	Уран сайхны редактор Д. Сандагдорж 

	Техник редактор Ш. Цэвэлмаа

	Хянагч X. Цэрэнцоо, Б. Дээшин

	 

	Өрөлтөд 1979—1—2 

	Хэвлэлтэд 1979—3—25

	 

	Цаасны хэмжээ 70—108/32 

	Х.х. 9,25 

	Х.н.х. 12,95

	 

	Хэвлэсэн тоо 7700 

	 

	ХГ № 273/78 

	Зах № 36

	 

	Үнэ 3 төг 60 мөн

	 

	Улсын Хэвлэлийн Газар. 

	Улаанбаатар. Улсын Их Сургуулийн гудамж, 1.

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 2.


cover.jpeg
H/9WIVH UIAdO]





images/image.png





images/image-1.png





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






